
గిఱిగొను దినకర ◆ కిరణ జాలమునఁ

[1]దఱచగు టెక్కెముల్ ◆ దళతళబొలయ

మిసమిసమనవింత ◆ మెఱుఁగులు నిగుడు

పసిఁడి మేడలయందు ◆ భాసిల్లుచున్న

నంగజాలలచేత ◆ నవసరం బడిగి

సంగతిగాఁ జొచ్చి ◆ సారంగధరునిఁ

గని మ్రొక్కి నిలిచినం ◆ గనువేడ్క వారిఁ

దనగద్దె చేరువఁ ◆ దపనీయరత్న

రచితంబులై చాల ◆ రంజిల్లుచున్న

యుచితాసనంబుల ◆ నునిచి మన్నించి

యేమికార్యంబు మీ ◆ రిట వచ్చుటకును

భూమీశ్వరుఁడు పిల్వఁ ◆ బుత్తెంచె నొక్కొ

చెప్పుఁ డేర్పడ నన్నఁ  ◆ జెప్ప శంకించి

చెప్పుదు మని యోలిఁ ◆ జేతులు మొగిచి

యోకుమారక సద్గు ◆ ణోదయ మమ్ము

భూకాంతుఁ డిచటికిఁ ◆ బుత్తెంచె మాకు

భావించి చూడ నే ◆ పట్టుననైన

నీవురాజును జూడ ◆ నెఱి నొక్కరూప

యొకవిన్నపముచేయ ◆ నొగి [2]వెఱచుంటి

మకలంక బుద్ధి నీ ◆ యానతి లేక

సన్నుతంబగు మహీ ◆ శ్వరుఁడు వేఁటాడఁ

జన్న పిమ్మట నంగ. ◆ జాలలఁ దఱిమి

తమకించి పారావ ◆ తముచొప్పు వట్టి

నెమకు నెపంబున ◆ నీతి వోవిడచి

రాణివాసముఁజొచ్చి ◆ రాజుకు మిగులఁ

బ్రాణపదంబైన  ◆ పణఁతి చిత్రాంగిఁ

గనుగొని మోహించి ◆ కనుఁ గానలేక

మనసునఁ బిరిగొన్న ◆ మదనాతురమునఁ

జేవట్టి కఱకఱిఁ ◆ జేసితి వనుచు

నావిద్రుమాధరి ◆ యలయుచుం దనకుఁ

జెప్పిన గోపంబు ◆ చిత్తంబులోన

నుప్పొంగి కొలువున ◆ నుండి భూవిభుఁడు




	↑ తరిమిడక్కటమున. 

	↑ వెఱచియున్న.

		 ఈ పేజీలో చివరి మార్పు 25 ఫిబ్రవరి 2021న 11:57కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

